Гаиләдә әхлакый кануннар
(Ата–аналар җыелышы үрнәге. VI сыйныф.)

Гөлшат ИМАЕВА,

Балтач районы Норма урта мәктәбенең химия, биология укытучысы

Максат.

1. Гаилә һәм бала мөнәсәбәтләрен билгеләү. (Үз-үзеңә кул салу (суицид) һәм хокук бозуларга профилактика чарасыннан.)

2. Бала өчен әти-әниләрнең үрнәк булуына басым ясау.

3. Балаларда сәламәт яшәү рәвешен булдыру гаиләнең төп бурычларының берсе икәнлегенә төшендерү.

Җыелышны үткәрү рәвеше. Түгәрәк өстәл артында сөйләшү.

Җиһазлау. Презентация, анкета, видеоролик, агачтан ясаган шакмак, кадаклар, чүкеч.

Җыелышның көн тәртибе:

1. Уен формасында бәхетле гаилә моделен күз алдына китерү. (Сыйныф җитәкчесе чыгышы.)

2. Әти–әниләр белән фикер алышу.
3. Ф.Ибраһимовның “Әтигә ярый ич” әсәре ярдәмендә проблемалы ситуация тудыру. (Сыйныф җитәкчесе.)

4. Әти кешенең эшләренә анализ ясап фикер алышу.
5. Психологлар фикеренә нигезләнеп, төркемнәргә таралу һәм эш башкару. (Әти–әниләр эшчәнлеге.)

1) Әти–әниләр тарафыннан гаилә походы төзелә. Комачаулау һәм саклану факторлары әйтелә. (Әти-әниләр эшчәнлеге.)

2) “Уңышка юл” прогрммасыннан алынган анкета үткәрү. (Әти-әниләр анкета ярдәмендә үзләренә бәя бирәләр.)

3) Видеоролик ярдәмендә бүгенге көн баласының гаиләдә тоткан урынына игътибар юнәлтү. (Сыйныф җитәкчесе.)

4) Җыелышның карарын кабул итү.
5) Җыелышны тәмамлау.

Җыелышның барышы.
- Хәерле көн, әтиләр–әниләр һәм килгән кунаклар. Җыелышыбызны бер уен белән башлыйсы килә. Сезнең алда агачтан ясалган шакмаклар, кадаклар һәм чүкечләр. Һәрберегез бер агач, бер кадак һәм бер чүкеч алсагыз иде. Ә хәзер ачуыгыз чыккан бер көнне искә төшерегез һәм кадакны агачка куеп, өч тапкыр сугыгыз. Тормышыгызның иң матур мизгелен уйлап, кадакны тартып алыгыз. Бу эшне башкарганда, сез нәрсәләр кичердегез? Агачны карагыз әле: анда бит эз калды. Хәзер шул эзне юк итегез. Әйе, берни белән дә тигезләп булмастай эз калды. Күз алдына китерегез: бу агачлар сезнең балаларыгыз, кадак кагу - ачуланган вакытларыгыз, кадакны тартып алу - гафу үтенү. Тик барыбер ярасы калды. Менә шундый төзәтеп булмаслык җан яралары салмаслык булса гына, гаилә бәхетле саналадыр, күрәсең, дип җыелышны башлыйсым килә. Ә бала күңелендә төзәтеп булмаслык яралар салмас өчен нишләргә кирәк соң? (Әти–әниләр фикере тыңлана.) Фикерләрегез өчен зур рәхмәт.
- Минем сезгә Фәрит Ибраһимовның “Әтигә ярый ич” дип исемләнгән әсәреннән өзек укып китәсем килә: Иптәш Шәрипов белән очрашкач, ул тәмәке пыскытучыларга карап авыр сулап алды. Аннары сүзен башлады. Беркөнне улыбыз өстәл янында китап актара башлады. Китабыңны ашау белән бергә йотасың түгелме дигән идек. “Әтигә ярый ич.”- дип җавап кайтарды. Аннары төнлә уянып китсәм, яткан килеш китап укый. Ятып укырга ярамый, улым, күзең сукыраер дим. Ә ул исе дә китмичә: “Сиңа ярый ич, нигә миңа ярамый.”- диде. Берникадәр вакыттан соң класс җитәкчесе улыбызның мәктәп артында тәмәке пыскытуы хакында хәбәр итте. Укытучы каршында ук, әтигә ярый ич дип акланды улыбыз. Бер көнне дус малаеның кесәсендә кызыл башлы шешә күргәннәр. Кайту белән өрдереп карадым. Исе килми. Ә ул тыныч кына: “Бу зурлар бигрәк кызык инде, үзләренә ярый, ә сине бала–чагага саныйлар. Исең китәр үзләренә...” - ди.

- Әтиләр, әниләр, сез ничек уйлыйсыз, әти кеше нинди фикер кабул итте икән? (Әти–әниләр фикере тыңлана.)
- Әсәрдәге әти кешенең җавабын тыңлап үтик: Хәзер без улыбыз белән сламәт яшәү рәвеше алып барбыз. Менә бер ел инде, ятып, газета-журнал укыганым да, тәмәке тартканым да юк. Хәмерне дә эчмим. Ә сүзенең ахырында: “Менә шулай ул бала үстерү: үзеңне күп нәрсәдә чикләргә туры килә.”- дип кулымна кысты да китеп юалды.
- Әти–әниләр, сез әти кешенең карарына нәрсә диярсез? Әйе, һәркемнең фикере, күзаллавы төрлечә. Әмма балаларбыз нинди генә булмасын, алар безнең тормыш чәчәкләребез бит. Әйдәгез, чәчәк төркемнәренә бүленик әле. Рәхмәт. Бала гаиләдә күргән һәр нәрсәне үзенә сеңдерә бара дибез. Хәзерге көндә барлык булганыбыз бары тик балаларга гына диеп яшәүче гаиләләр күп. Психологлар фикеренчә, бала ярый дигән сүзне генә түгел, ә ярамый, шулай кирәк дигән сүзләрне дә белеп үсәргә тиеш.
- Сезгә бирем тәкъдим итәсе килә: ярый, ярамый һәм шулай кирәк дигән сүзләргә таянып, әти–әни һәм бала арасындагы бәйләнешләрнең төп асылын әйтеп бирсәгез иде. (Әти-әниләргә карточкалар таратыла, алар анда үз фикерләрен язалар. Соңыннан фикерләр группаларда кычкырып укыла.)
- Әйе, бала тәрбияләүдә, кеше шәхесен формалаштыруда гаиләнең бик әһәмитле урын тотуы бәхәссез, моны тормыш үзе раслый. Ә бүгенге көн әти–әни һәм мәктәп алдына сәламәт яшәү рәвешен алып бара алырлык бала тәрбияләүне бурыч итеп куя. Әйдәгез, гаиләгезнең бер матур поход планын төзеп карагыз әле. Бу походка әзерләнгәндә, сезгә нәрсә комачауларга мөмкин һәм аны чишү алымнарын да тәкъдим итсәгез иде. (Әти–әниләрнең күмәк эшчәнлеге. Аннары һәр группа үзенең поход планы белән таныштыра.)
- Искиткеч поход булды бу. Киләсе ялларда шушы походны тормышка ашырсагыз, алар бу көнне беркайчан да онытмас. Шушы походтан соң сез үзегезгә нинди бәя бирер идегез? (Әти-әниләргә анкета таратыла, андагы сорауларга “әйе” яки “юк” диеп җавап бирергә кирәк була. Фамилияләрне язу мәҗбүри түгел. Анкета тәмамлангач, әти-әниләр слайд ярдәмендә үзләренә анализ ясыйлар.)

(Видеоролик күрсәтелә.)

Җыелышның карарын кабул итү.
Әти–әниләрнең фикере тыңлана, аннары йомгак ясала:

1. Баланы, күңеленә яра салмаслык итеп, дөрес тәрбия кылырга.

2. Бала өчен үрнәк әти–әни булырга.

3. Балалар белән ешрак аралашырга, аны үзеңнән читкә этәрмәскә.

4. Балаларның сәламәт яшәү рәвеше алып баруларына зур игътибар бирергә (мәсәлән: бергә ял итәргә). 
Игътибарыгыз өчен зур рәхмәт!
